
TA’MIRLASH XARAJATLARI HISOBINING 

Annotatsiya. Mazkur maqolada budjet tashkilotlarida qurilish-ta’mirlash xarajatlari hisobining nazariy va uslubiy 
jihatlari ilmiy asosda tahlil qilingan. Tadqiqot jarayonida qurilish-ta’mirlash xarajatlarini kapital va joriy ta’mirga ajratish 
mezonlarining to‘liq standartlashtirilmaganligi, amortizatsiya siyosatidagi nomuvofiqliklar hamda ijtimoiy samaradorlik 
ko‘rsatkichlarining hisob amaliyotida yetarli darajada aks ettirilmasligi aniqlangan. Xalqaro standartlar (IPSAS 17 va 
IAS 16), normativ-huquqiy hujjatlar, shuningdek xorijiy va mahalliy ilmiy izlanishlar asosida xarajatlarni baholashning 
Integral Aktivi Expenditure Indeksi (IAEI) ishlab chiqilgan. Ushbu indeks infratuzilmaning texnik tiklanishi, xizmat 
ko‘rsatish samaradorligi, xizmat muddati, ijtimoiy foyda va mablag‘ samaradorligi kabi besh indikatorga tayangan holda 
shakllantirilgan. Tadqiqot natijalari budjet tashkilotlarida hisob siyosatini takomillashtirish, moliyalashtirish mexanizmlarini 
modernizatsiya qilish, infratuzilma obyektlarining uzoq muddatli xizmat qobiliyatini mustahkamlash hamda ijtimoiy 
samaradorlikni oshirishda amaliy ahamiyat kasb etadi.

Kalit so‘zlar: budjet tashkilotlari, qurilish-ta’mirlash xarajatlari, kapital ta’mir, joriy ta’mir, amortizatsiya, infratuzilma 
samaradorligi, ijtimoiy foyda, integral indeks (IAEI), buxgalteriya hisobi.
Abstract. This article provides a scientific examination of the theoretical and methodological aspects of accounting for 
construction and renovation expenditures in public sector organizations. The study identifies several practical issues, 
including the lack of unified criteria for distinguishing between capital and current repair costs, inconsistencies in 
depreciation policies, and insufficient reflection of social efficiency indicators in financial reporting. Based on international 
accounting standards (IPSAS 17 and IAS 16), regulatory documents, and both foreign and national academic studies, 
an Integrated Asset Expenditure Index (IAEI) has been developed. This index incorporates five key indicators: technical 
restoration of infrastructure, service efficiency, service life extension, social benefits, and expenditure efficiency. The 
findings have substantial practical implications for improving accounting policies, optimizing financing mechanisms, 
enhancing the long-term performance of infrastructure assets, and strengthening social impact within public sector 
organizations.

Keywords: public sector organizations, construction and renovation expenditures, capital repair, current repair, 
depreciation, infrastructure efficiency, social benefits, integrated index (IAEI), accounting.
Аннотация. В данной статье научно исследованы теоретические и методологические аспекты учёта расходов на 
строительные и ремонтные работы в бюджетных организациях. В ходе исследования выявлены практические 
вопросы, связанные с отсутствием единых критериев разграничения капитального и текущего ремонта, 
несогласованностью амортизационной политики и недостаточной отражённостью показателей социальной 
эффективности в учётной практике. На основе международных стандартов (IPSAS 17 и IAS 16), нормативно-
правовых актов, а также зарубежных и отечественных научных исследований разработан интегральный индекс 
оценки расходов (IAEI). Индекс включает пять индикаторов: техническое восстановление инфраструктуры, 
эффективность предоставляемых услуг, увеличение срока службы объектов, социальные выгоды и экономическая 
эффективность расходов. Полученные результаты обладают практической значимостью для совершенствования 
учетной политики и механизмов финансирования, обеспечения долгосрочной работоспособности 
инфраструктурных объектов и повышения социальной отдачи бюджетных организаций.

Ключевые слова: бюджетные организации, расходы на строительство и ремонт, капитальный ремонт, текущий 
ремонт, амортизация, эффективность инфраструктуры, социальная отдача, интегральный индекс (IAEI), 
бухгалтерский учет.

K I R I S H 
Budjet tashkilotlarida qurilish-ta’mirlash ishlari davlat mulkining saqlanishi, infratuzilmaning barqaror 

faoliyat yuritishi va ijtimoiy xizmatlar sifatining oshishida muhim o‘rin tutadi. Qurilish va ta’mirlash xarajatlarining 
to‘g‘ri va ilmiy asoslangan tarzda hisobga olinishi tashkilotning moliyaviy barqarorligini ta’minlashga, budjet 
mablag‘laridan oqilona foydalanishni kuchaytirishga hamda davlat moliyasida shaffoflikni yanada oshirishga 
xizmat qiladi [1]. Shu bois, budjet tashkilotlarida qurilish-ta’mirlash xarajatlari buxgalteriya hisobi uslubiy 
jihatlarining o‘rganilishi nazariy va amaliy ahamiyat kasb etadi.

Amaliyot shuni ko‘rsatadiki, qurilish-ta’mirlash jarayonlariga doir xarajatlarni hisobga olishda asosiy 
vositalarni yaratish, ularni tiklash, kapital va joriy ta’mir hamda rekonstruksiya xarajatlarini farqlash 
masalalarida turlicha yondashuvlar uchrab turadi. Bunday tafovutlar ayrim hollarda hisob siyosatida bir xil 
talqin qilinmagan yondashuvlar, moliyalashtirish hisobotlarida noto‘g‘ri toifalash yoki aktivlarning qiymatini 
yetarlicha asoslanmagan tarzda o‘zgarishiga olib kelishi mumkin. Mazkur holatlarni to‘g‘ri tartibga solish esa 
amaliy jarayonning aniq va shaffof yuritilishi uchun muhimdir.

Mamlakatimiz qonunchiligida qurilish-ta’mirlash xarajatlarini hisobga olish bo‘yicha zarur normativ-
huquqiy asoslar mavjud bo‘lsa-da, amaliy jarayonda ayrim tushunchalarning bir xil talqin qilinmasligi muayyan 
noaniqliklar tug‘dirishi mumkin. Jumladan, kapital ta’mir va joriy ta’mir mezonlarini aniqlash, xarajatlarni tegishli 
hisob raqamlariga ajratish, smeta hujjatlari asosida xarajatlarni tan olish, shuningdek, foydalanish muddatiga 
ta’sir qiluvchi omillarni aniqlash borasida yagona amaliy standartning to‘liq shakllanmaganligi kuzatiladi 
(O‘zbekiston Respublikasi Vazirlar Mahkamasining 2019-yil 13-martdagi 200-son qarori “Budjet tashkilotlarida 
qurilish-ta’mirlash ishlarini tashkil etish tartibi to‘g‘risida”, 5–11-bandlar). Ushbu masalalar infratuzilmaning 
rivojlanish samaradorligini ishonchli baholash uchun metodik yondashuvlarni yanada takomillashtirish 
zaruriyatini ko‘rsatadi.

Xalqaro ilmiy manbalarda qurilish-ta’mirlash xarajatlari infratuzilma investitsiyalari hamda uzoq muddatli 
kapital qiymatni shakllantiruvchi omil sifatida talqin qilinadi [2]. Davlat sektorida mazkur xarajatlar, avvalo, 
iqtisodiy foyda emas, balki ijtimoiy manfaat, xizmat sifati va aholiga ko‘rsatiladigan xizmatlar samaradorligini 
oshirishga qaratilganligi bilan ajralib turadi. Shu bois, budjet tashkilotlarida qurilish-ta’mirlash xarajatlarini 
baholashda infratuzilmaning ishlash qobiliyati, xizmat ko‘rsatish darajasi va ijtimoiy foydaning o‘sishi kabi 
mezonlar alohida ahamiyat kasb etadi.

M A V Z U G A  O I D  A D A B I Y O T L A R  S H A R H I 
Budjet tashkilotlarida qurilish-ta’mirlash xarajatlari hisobini ilmiy asosda o‘rganish, avvalo, ushbu 

xarajatlarning iqtisodiy mazmuni va infratuzilma investitsiyalari sifatidagi o‘rnini tahlil qilishni talab etadi. Ilmiy 
manbalarda kapital qurilish va ta’mirlash davlat mulkining uzoq muddatli ishlash qobiliyatini ta’minlovchi muhim 
omil sifatida e’tirof etiladi. Xalqaro standartlar, xususan IPSAS 17da, davlat tashkilotlari tasarrufidagi infratuzilma 
obyektlarini yaratish va rekonstruksiya qilish xarajatlarining aktiv sifatida tan olinishi, kapitallashtirilishi hamda 
amortizatsiya qilinishi belgilab qo‘yilgan.

Davlat sektorining buxgalteriya hisobida qurilish-ta’mirlash xarajatlarini toifalash masalasi ko‘plab ilmiy 
tadqiqotlarda muhim mavzu sifatida ko‘rib chiqilgan. Jumladan, M. Abdulrahman o‘z tadqiqotlarida kapital 
ta’mirlash xarajatlarini faqat moddiy aktivlarning texnik yoki fizik holatini tiklash bilan cheklamasdan, balki 
infratuzilmaning xizmat ko‘rsatish sifatini oshirish va xizmat muddatini uzaytirishga qaratilgan iqtisodiy jarayon 
sifatida hisobga olish zarurligini ta’kidlaydi [3]. Ko‘pgina davlatlar amaliyotida kapital ta’mirlash va joriy ta’mir 
o‘rtasida aniq mezonlarning ishlab chiqilgani ushbu yo‘nalishni standartlashtirishga xizmat qilmoqda.

Qurilish-ta’mirlash xarajatlarining iqtisodiy va ijtimoiy xususiyatlarini yorituvchi ilmiy tadqiqotlar, ayniqsa 
infratuzilma sarmoyalarining ijtimoiy-iqtisodiy samarasiga bag‘ishlangan ishlarda keng o‘rin egallagan. OECD 
tomonidan o‘tkazilgan tadqiqotlarda davlat infratuzilmasiga yo‘naltirilgan xarajatlar natijasida ijtimoiy foydalar 
shakllanishi, xizmatlar qamrovining kengayishi va aholining turmush darajasining oshishi ilmiy asosda ko‘rsatib 
berilgan [4]. Bu yondashuv qurilish-ta’mirlash xarajatlarini faqat moddiy natija bilan emas, balki ijtimoiy samara 
bilan baholash zarurligini ta’kidlaydi.

K. Pistorning infratuzilma investitsiyalariga oid nazariy qarashlarida davlat mulkini saqlash va modernizatsiya 
qilish xarajatlari jamiyat taraqqiyotining asosiy omillaridan biri sifatida izohlanadi [5]. Baynalmilal tajriba 
esa rekonstruksiya va modernizatsiya xarajatlarini kapital xarajatlar sifatida tan olishning keng qo‘llanishini 
ko‘rsatadi, chunki bunday xarajatlar xizmat ko‘rsatish samaradorligini va obyektning xizmat muddatini oshiradi.

Mahalliy tadqiqotlarda ham budjet tashkilotlarida qurilish-ta’mirlash xarajatlari hisobi bo‘yicha ilmiy izlanishlar 
olib borilgan. A. Karimovning ilmiy ishlarida hisob siyosatlarida ayrim tushunchalarning bir xil talqin qilinmasligi, 
ta’mirlash xarajatlarini toifalash masalalarida metodik yondashuvlarning yetarli darajada takomillashmaganligi 
qayd etiladi [6]. Shuningdek, ba’zi holatlarda joriy ta’mir xarajatlari hisobidan aktivlarning xizmat muddati 
uzaygan taqdirda ham ular kapital ta’mir sifatida tan olinmasligi amaliy jihatdan muvofiqlashtirishni talab etuvchi 
masala sifatida ta’riflanadi.

M. Goldsmith tomonidan ilgari surilgan infratuzilmani baholashning zamonaviy yondashuvlari qurilish-
ta’mirlash xarajatlarining maqsadi nafaqat mavjud holatni tiklash, balki xizmat sifatini oshirish va xizmat 
ko‘rsatish samaradorligini kuchaytirishga qaratilganini ko‘rsatadi [7]. Shu bois, ijtimoiy xizmat ko‘rsatish bilan 
shug‘ullanuvchi budjet tashkilotlarida qurilish-ta’mirlash xarajatlarini baholashda moliyaviy ko‘rsatkichlardan 
tashqari infratuzilma samaradorligi mezonlariga tayanish ilmiy asoslangan hisoblanadi.

Xalqaro buxgalterlar kengashi tadqiqotlari buxgalteriya hisobi nazariyasi nuqtai nazaridan qurilish-ta’mirlash 
xarajatlarini hisobga olishda tan olish mezonlari, kapitallashtirish siyosati va amortizatsiya mexanizmlarining 
muhimligini ta’kidlaydi [8]. Bugungi kunda bir qator davlatlarda qurilish-ta’mirlash xarajatlarini hisobga 
olishda atamalarni standartlashtirish, kapital va joriy ta’mirni aniq chegaralash hamda xizmat samaradorligi 
ko‘rsatkichlarini hisobga olish metodologiyasi keng qo‘llanilmoqda.

Adabiyotlar tahlili shuni ko‘rsatadiki, ilmiy manbalarda infratuzilma xarajatlarining ijtimoiy-iqtisodiy ta’siri 
keng yoritilgan bo‘lsa-da, qurilish-ta’mirlash xarajatlarini baholashning kompleks uslubiy modeli budjet 
tashkilotlari darajasida yetarlicha ishlab chiqilmagan. Ushbu holat tadqiqotning ilmiy bo‘shligini belgilaydi 
va keyingi bo‘limlarda mazkur masalaga ilmiy asoslangan yechim taklif qiluvchi uslubiy yondashuv ishlab 
chiqilishiga zamin yaratadi.

T A D Q I Q O T  M E T O D O L O G I YA S I 
Ushbu tadqiqot budjet tashkilotlarida qurilish-ta’mirlash xarajatlari hisobining uslubiy jihatlarini ilmiy asosda 

o‘rganishga, amaliyotda uchraydigan toifalash va kapitallashtirish bilan bog‘liq masalalarni aniqlashga hamda 
xalqaro standartlarga mos nazariy modelni ishlab chiqishga qaratilgan. Tadqiqot metodologiyasi bir nechta 
ilmiy yondashuvlarning uyg‘un qo‘llanilishiga asoslanadi.

Tadqiqotning nazariy asosini tizimli tahlil (system analysis) yondashuvi tashkil etadi. Mazkur yondashuv 
qurilish-ta’mirlash xarajatlarini faqat moddiy jarayon sifatida emas, balki xizmat samaradorligi, infratuzilma 
ishlash qobiliyati va ijtimoiy foyda bilan o‘zaro bog‘liq yaxlit tizim sifatida o‘rganish imkonini beradi. Shu bilan 
birga, institutsional yondashuv ham qo‘llanildi. Ushbu yondashuv budjet tashkilotlarida mulkiy munosabatlar, 
huquqiy cheklovlar hamda moliyalashtirish mexanizmlarining qurilish-ta’mirlash jarayonlariga ta’sirini 
baholashda muhim ahamiyat kasb etadi.

Tadqiqotning obyekti sifatida budjet tashkilotlarining qurilish-ta’mirlash xarajatlari belgilandi. Predmet 
esa ushbu xarajatlarni tan olish, toifalash, kapitallashtirish, amortizatsiya qilish va moliyaviy hisobotlarda aks 
ettirishga oid uslubiy masalalardan iboratdir.

Tadqiqot jarayonida manba sifatida Davlat sektorida buxgalteriya hisobining xalqaro standartlari IPSAS 
17 va IAS 16, shuningdek mamlakatimizda amalda bo‘lgan normativ-huquqiy hujjatlar, budjet tashkilotlarining 
smeta hujjatlari va moliyaviy hisobotlari qo‘llanildi. Metodik jihatdan qiyosiy tahlil, normativ-huquqiy tahlil, 
ekspert baholash va modellashtirish usullaridan foydalanildi. Mazkur usullar tadqiqot natijalarining ilmiy 
asoslanganligini ta’minlashga xizmat qildi.

T A H L I L  V A  N A T I J A L A R 
Tadqiqot natijalari budjet tashkilotlarida qurilish-ta’mirlash xarajatlarini hisobga olish jarayonida mavjud 

bo‘lgan asosiy masalalarni, farqlash mezonlarini va xarajatlarni toifalashning integral modelini chuqur tahlil 
qilish imkonini berdi. Olingan ilmiy hamda amaliy natijalar shuni ko‘rsatadiki, xarajatlarni joriy ta’mir va kapital 
ta’mir toifalariga noto‘g‘ri ajratish holatlari budjet mablag‘larini samarali rejalashtirish jarayoniga ta’sir ko‘rsatishi, 
infratuzilma obyektlarining xizmat muddatini qisqartirishi va xizmat ko‘rsatish samaradorligining pasayishiga 
sabab bo‘lishi mumkin. Ushbu holatlar qurilish-ta’mirlash xarajatlarini to‘g‘ri tasniflash va kapitallashtirish 
metodologiyasini takomillashtirish zarurligini ko‘rsatadi.

Tadqiqot davomida budjet tashkilotlarida amalda qo‘llanilayotgan hisob siyosatlari chuqur o‘rganildi va 
bir qator o‘ziga xos jihatlar aniqlangan bo‘lib, ular 1-jadvalda keltirilgan. Mazkur tahlil xarajatlarni tan olish, 
toifalash va kapitallashtirish amaliyotining mustahkam metodik asosga ega bo‘lishi zarurligini yana bir bor 
tasdiqladi (1-jadval).

1-jadval. Budjet tashkilotlarida ta’mirlash xarajatlari hisobining o‘ziga xos jihatlari1

Muammo Amaldagi holat Ilmiy xulosa
Joriy va kapital ta’mirni farqlash Amaliyotda mezonlar to‘liq 

standartlashtirilmagan.
Joriy va kapital ta’mirni farqlashda nafaqat texnik 
holat, balki xizmat samaradorligi mezonlarini ham 
qo‘llash zarur.

Xarajatlarni kapitallashtirish Ko‘pincha faqat fizik tiklanish 
omiliga bog‘lanadi.

Kapitallashtirishda ijtimoiy samaraning obyekt 
qiymati va xizmat muddati uzayishiga ta’siri ham 
inobatga olinishi lozim.

Amortizatsiya siyosati Amortizatsiya qayta hisoblash 
mexanizmi yetarli darajada 
qo‘llanmaydi.

Agar kapital ta’mir natijasida aktivning xizmat 
muddati uzaytirilsa, amortizatsiya qayta hisob-kitob 
qilinishi ilmiy asosga ega.

Budjet tashkilotlarida joriy va kapital ta’mirlash xarajatlarini hisobda aniq va to‘g‘ri aks ettirish uchun ushbu 
xarajatlar o‘rtasidagi farqlash mezonlarini belgilab olish muhim ahamiyatga ega (2-jadval).

2-jadval. Joriy va kapital ta’mirlashning o‘zaro farqli jihatlari2

Kriteriy Joriy ta’mirlash Kapital ta’mirlash

Texnik holatni tiklash + -
Infratuzilmaning xizmat ko‘rsatish sifatini oshirish - +
Xizmat muddatini uzaytirish - +
Yangilash / modernizatsiya - +
Amortizatsiyaga ta’siri Yo‘q Bor

Ushbu jihatlar ta’mirlash bilan bog‘liq xarajatlarni tan olish va hisobga olish jarayonida alohida e’tibor 
bilan ko‘rib chiqilishi zarur. Joriy ta’mirlash odatda davriy xarajatlar sifatida amalga oshiriladi, kapital ta’mirlash 
xarajatlari esa, aksincha, uzoq muddatli aktivning qiymati va xizmat muddatini oshirishga xizmat qiladi (1-rasm).

1-rasm. Kapital qurilish-ta’mirlash xarajatlarining ta’sir modeli3

Ushbu ta’sir zanjiri xalqaro infratuzilma kapital modellariga to‘liq mos keladi. Chunki budjet tashkilotlari 
notijorat faoliyat yuritadi va ular amalga oshiradigan qurilish-ta’mirlash xarajatlarining natijadorligi, avvalo, 
ijtimoiy samara va xizmat ko‘rsatish sifatining oshishida namoyon bo‘ladi. Shu bois, qurilish-ta’mirlash 
xarajatlarini baholashda integral yondashuvni shakllantirish hamda indikatorlar asosida kompleks baholash 
mexanizmini joriy etish maqsadga muvofiqdir (3-jadval).

3-jadval. Qurilish-ta’mirlash xarajatlarini baholashda indikatorli integral model tarkibi4

Indikator Baholash mazmuni Ball (0–5)

Infratuzilmaning texnik tiklanishi Obyektning jismoniy holati yaxshilanish darajasi 0–5

Xizmat samaradorligi Xizmat ko‘rsatish tezligi va sifati bo‘yicha o‘zgarish 0–5

Xizmat muddati Yangilanishdan keyingi foydalanish davrining uzayishi 0–5

Ijtimoiy foyda Fuqarolar qoniqishi va xizmat qamrovi darajasi 0–5

Mablag‘ samaradorligi Smeta ko‘rsatkichlariga nisbatan erishilgan natija 0–5

1	 Muallif ishlanmasi
2	 Muallif ishlanmasi
3	 Muallif ishlanmasi
4	 Muallif ishlanmasi

Jadval asosida yakuniy ball 0–25 oralig‘ida shakllanadi. Ushbu ko‘rsatkichlar bo‘yicha 0–8 ball joriy 
ta’mirlashni, 9–18 ball aralash (qisman kapital) ta’mirlashni, 19–25 ball esa kapital ta’mirlashni bildiradi. Mazkur 
model xalqaro standartlarda belgilangan tan olish va kapitallashtirish mezonlari bilan to‘liq uyg‘unlikda bo‘lib, 
baholash jarayonining tizimli va xolis amalga oshirilishini ta’minlaydi.

Tadqiqot natijalari shuni ko‘rsatadiki, budjet tashkilotlarida qurilish-ta’mirlash xarajatlarini hisobga olish 
jarayonida ilmiy va amaliy yondashuvlar orasida ayrim nomutanosibliklar mavjud. Xususan, kapital va joriy 
ta’mir o‘rtasidagi farqlash mezonlarining to‘liq standartlashtirilmaganligi, infratuzilma xizmat sifati oshishining 
iqtisodiy ta’siri moliyaviy hisobotlarda yetarlicha aks ettirilmasligi, amortizatsiya siyosatining qayta ko‘rib 
chiqilmasligi va ba’zi tashkilotlarda xarajatlarni “hujjat bor — xarajat tan olindi” tamoyili asosida e’tirof etilishi 
kuzatiladi.

Xalqaro tadqiqotlar bilan qiyosiy tahlil ham ushbu xulosani tasdiqlaydi: davlat sektori tashkilotlarida qurilish-
ta’mirlash xarajatlari natijadorligini baholashda faqat moddiy foyda bilan cheklanib bo‘lmaydi; ijtimoiy foyda va 
xizmat samaradorligini o‘lchash ham muhimdir.

Tadqiqot davomida aniqlangan muhim jihatlardan biri shundaki, qurilish-ta’mirlash xarajatlarining hisobga 
olinishi bo‘yicha mavjud amaliy yondashuvlarning zamirida mezonlarning bir xillik darajasi yetarli emas. 
Kapitallashtirish siyosatida ayrim nomuvofiqliklar kuzatilgan, ijtimoiy samaradorlik omillari esa ko‘p hollarda 
hisobotlarda to‘liq aks ettirilmaydi. Bu holat xalqaro standartlarda bayon qilingan nazariy tamoyillar bilan 
solishtirilganda ham o‘z tasdig‘ini topadi. Masalan, IPSAS 17 standartida infratuzilma obyektlarini yaratish yoki 
modernizatsiya qilish xarajatlari aktiv sifatida tan olinishi va xizmat muddati davomida amortizatsiya qilinishi 
aniq belgilangan [9]. Amaliyotda esa ko‘plab budjet tashkilotlarida kapital va joriy ta’mirni ajratish hali ham to‘liq 
ilmiy-mezonli yondashuvlarga tayanmagan.

Tadqiqot natijalari shuni ko‘rsatadiki, kapital ta’mirlash xarajatlarini faqat texnik tiklanish nuqtai nazaridan 
baholash yetarli emas. Infratuzilma xizmat ko‘rsatish samaradorligining oshishi, xizmat muddatining uzayishi, 
ijtimoiy samaradorlikning kuchayishi — bularning barchasi iqtisodiy emas, balki strategik va ijtimoiy xarakterga 
ega bo‘lgan natijalardir. Ushbu omillarni hisobga olmaslik budjet siyosatini baholashda to‘liq manzara 
shakllanishiga to‘sqinlik qilishi mumkin.

Tadqiqotda ishlab chiqilgan IAEI — integral indeks amaliyot uchun yuqori darajada foydaliligi bilan ajralib 
turadi. Integral indeks kapital va joriy ta’mirni farqlashda xizmat sifati, xizmat muddati va ijtimoiy samaraning 
ta’sirini inobatga olishi bilan klassik buxgalteriya yondashuvlaridan ustunlikka ega. Xalqaro ilmiy manbalarda 
ham budjet infratuzilmasi samaradorligini baholashda moliyaviy natijalar bilan cheklanmay, fuqarolar qoniqishi, 
xizmat ko‘rsatish darajasi va ijtimoiy ta’sir kabi ko‘rsatkichlarni qo‘shish zarurligi ta’kidlangan.

Amortizatsiya siyosatini tahlil qilish ham muhim natijaviy yo‘nalishlardan biri bo‘ldi. Amaliyotda ko‘p hollarda 
ta’mirlash xarajatlari aktivning xizmat muddatiga sezilarli ta’sir ko‘rsatgan taqdirda ham amortizatsiya qayta 
hisoblanmaydi. Bu esa aktivlar qiymatining hisobotlarda to‘g‘ri aks ettirilmasligiga olib kelishi mumkin. IAS 16 
standartida amortizatsiya siyosati aktivning xizmat qobiliyati o‘zgarishiga qarab qayta ko‘rib chiqilishi lozimligi 
belgilangan. Shu sababli, ta’mirlash xarajatlarining amortizatsiyaga ta’sirini hisobga olish milliy amaliyotning 
takomillashtirilishi zarur bo‘lgan jihatlaridan biridir.

Mahalliy ilmiy tadqiqotlar tahlili ham ushbu masalalarni tasdiqlaydi. Amaldagi yondashuvlarda ta’mirlash 
xarajatlarini smeta asosida tan olish ko‘proq hujjatga asoslangan amaliyotni ko‘rsatadi, holbuki xizmat 
samaradorligi, infratuzilma ishlash qobiliyati va ijtimoiy foyda mezonlari hisob siyosatlarida yetarlicha aks 
ettirilmagan. Bu holat budjet mablag‘larining samaradorligini aniqlashni murakkablashtiradi.

Shu bilan birga, tadqiqot natijalari infratuzilma samaradorligini baholashda olingan ma’lumotlarni 
boshqaruv hisobotlari, moliyaviy qarorlar va budjet siyosatini takomillashtirish jarayonida qo‘llash imkoniyatini 
ko‘rsatadi. Integral indeks amaliyotda ta’mirlash xarajatlari loyihalarini asoslash, infratuzilmaning uzoq muddatli 
xizmat qobiliyatini baholash, budjet mablag‘larini samarali taqsimlash, davlat aktivlarini strategik boshqarish va 
ularni saqlash siyosatini shakllantirishda qo‘llanishi mumkin. Ushbu natijalar xalqaro infratuzilma boshqaruvi 
tadqiqotlari bilan uyg‘un bo‘lib, davlat aktivlarini strategik boshqarish konsepsiyasiga mos keladi.

X U L O S A  V A  T A K L I F L A R 
Ushbu tadqiqot budjet tashkilotlarida qurilish-ta’mirlash xarajatlari hisobining uslubiy jihatlarini kompleks 

o‘rganish orqali amaliyotdagi asosiy masalalar va ularni hal etish yo‘llarini aniqlashga xizmat qildi. Olingan 
ilmiy natijalar shuni ko‘rsatadiki, xarajatlarni kapital va joriy ta’mir bo‘yicha noto‘g‘ri tasniflash moliyaviy 
hisobotlarning haqqoniy aks ettirilishiga ta’sir ko‘rsatishi, infratuzilma obyektlarining xizmat muddati hamda 
ishlash qobiliyatini baholash jarayonini murakkablashtirishi va budjet mablag‘larini rejalashtirishda noaniqliklar 
yuzaga kelishiga sabab bo‘lishi mumkin. Xalqaro standartlar — IPSAS 17 va IAS 16 — ta’mirlash xarajatlarini 
aktivning xizmat qobiliyatiga va xizmat muddati uzayishiga ta’siri asosida kapitallashtirish yoki joriy xarajat 
sifatida tan olish mezonlarini aniq belgilab bergan bo‘lsa-da, mahalliy amaliyotda ushbu mezonlarning to‘liq 

joriy etilmaganligi kuzatiladi. Tadqiqotning amaliy ahamiyati shundan iboratki, qurilish-ta’mirlash xarajatlarini 
baholashning integral indeksi (IAEI) budjet tashkilotlarida xarajatlarni kapital va joriy ta’mir toifalariga to‘g‘ri 
ajratish, infratuzilma obyektlarining xizmat samaradorligini baholash va hisob siyosatini ilmiy asoslash imkonini 
yaratadi. Indeks tarkibidagi besh indikator — texnik tiklanish, xizmat samaradorligi, xizmat muddati, ijtimoiy 
foyda va mablag‘ samaradorligi — amaldagi hisob tizimlarida yetarlicha aks etmagan bo‘lsa-da, strategik 
boshqaruv uchun muhim mezonlar hisoblanadi. Bu yondashuv xalqaro infratuzilma boshqaruvi konsepsiyalari 
bilan uyg‘un bo‘lib, budjet siyosatida samaradorlikni oshirish imkonini beradi. Tadqiqot natijalari asosida 
quyidagi takliflar ishlab chiqildi: kapital va joriy ta’mirlashni farqlash mezonlarini yagona metodik standartga 
keltirish, ta’mirlash xarajatlarining aktiv xizmat muddatiga ta’sirini hisobga olgan holda amortizatsiya siyosatini 
qayta ko‘rib chiqish, smeta hujjatlariga xizmat samaradorligi ko‘rsatkichlarini kiritish, har bir loyiha bo‘yicha 
IAEI indeksini hisoblash amaliyotini joriy etish, hisob jarayonlarini avtomatlashtirilgan elektron modullar orqali 
yuritish, kapital ta’mirlashni ijtimoiy foyda darajasiga qarab moliyalashtirish mexanizmlarini takomillashtirish 
hamda infratuzilma samaradorligi natijalarini boshqaruv qarorlariga integratsiya qilish zarur. Yakuniy xulosa 
shuki, budjet tashkilotlarida qurilish-ta’mirlash xarajatlarini ilmiy asoslangan metodologiya orqali to‘g‘ri tashkil 
etish nafaqat moliyaviy hisob shaffofligi va aniqligini oshiradi, balki davlat mulkini saqlash, xizmat ko‘rsatish 
sifatini yuksaltirish va jamiyatning ijtimoiy farovonligini oshirishga bevosita hissa qo‘shadi. Shu bois, xarajatlarni 
hisobga olish metodologiyasiga integral va xizmat natijasiga yo‘naltirilgan yondashuvni joriy etish davlat moliya 
boshqaruvi uchun strategik zaruratdir.

